
ᐃᐧᐣᑕᒪᑫᐃᐧᐣ ᑲᑫᐧᒋᒥᐁᐧᐃᐧᓇᐣ ᐅᐣᒋ – ᐅᐸᐦᐅᐃᐧᐱᓯᑦ 2010 
ᐅᐣᑌᕑᐃᔪ ᑲᐃᐧ ᐅᐢᑭᑐᐨ ᐱᐊᐧᐱᑯᑫᐃᐧ ᐅᓇᑯᓂᑫᐃᐧᐣ 
 
ᒣᑲᐧᐨ ᒪᑯᔑᑭᔑᑲᐃᐧᐱᓯᑦ 2009, ᑭᐁᐧᑎᐊᓄᑭᐠ ᐅᑭᒪᐃᐧᐣ ᐊᓂᑭᐃᐧᓇᐣ ᒥᓇ ᒧᓇᐦᐃᔓᓂᔭᐁᐧᐃᐧᐣ ᐅᑭ 
ᐸᑭᑎᓇᓇᐊᐧ ᑲᑭ ᓇᓇᐣᑕᐃᐧᑭᑫᐣᒋᑲᑌᐠ ᑲᐃᐧ ᐃᔑ ᐊᓂᑲᑌᑭᐣ ᐊᓂᑭᐃᐧᓇᐣ ᒪᓯᓇᐦᐃᑲᐣ ᒥᓇ ᑲᔦ ᐃᒪ ᐅᑭᐃᔑ 
ᐊᑐᓇᐊᐧ ᒪᓯᓇᐦᐃᑲᓇᐣ ᐅᐣᑌᕑᐃᔪ ᐊᐦᑭᐃᐧ ᑲᐃᔑ ᒪᒪᐊᐧᓯᓇᐦᐃᑲᑌᑭᐣ ᒥᑕᓱᒥᑕᓇ ᓂᐦᓱᒥᑕᓇ ᑭᔑᑲ. ᐁᑲᐧ 
ᑕᐢ, ᓂᓱᒥᑕᓇ ᒪᓯᓇᐦᐃᑲᓇᐣ ᑭᐱᒋᓂᔕᐦᐃᑲᑌᐊᐧᐣ. ᑲᔦ ᑕᐢ, ᒥᔑᐣ ᑲᑭᒋᓀᐣᑕᑲᐧᑭᐣ ᐃᓀᐣᑕᒪᐃᐧᓇᐣ ᓂᑭ 
ᓄᑕᒥᐣ ᐊᐊᐧᔑᒣ 500 ᐊᐃᐧᔭᐠ ᐃᒪ 20 ᑲᑫᐧᒋᒥᐁᐧᐃᐧ ᒪᐊᐧᒋᐦᐃᑎᐃᐧᐣ ᑲᑭᔭᐠ ᒥᓇ 12 ᒪᐊᐧᒋᐦᐃᑎᐃᐧᓇᐣ 
ᑲᑭᐊᔭᒪᑲᐠ ᐅᐁᐧ ᐅᐣᒋ ᐊᓂᑭᐃᐧ ᐱᒧᒋᑫᐃᐧᐣ, ᐊᓂᔑᓂᓂᐊᐧᐠ ᒥᓇ ᑲᒪᔭᑫᐧᓯᒧᐊᐧᐨ, ᐊᐦᑭᑲᐠ 
ᑲᐃᔑᓇᓇᑲᒋᒋᑫᐊᐧᐨ, ᐅᑭᒪᐃᐧᑲᒥᑯᐣ ᑲᐊᓂᑭᑕᒪᑫᐊᐧᐨ ᒥᓇ ᑲᔦ ᑎᐱᓇᐁᐧ ᑲᑎᐯᐣᑕᒪᓱᐊᐧᐨ ᐊᐦᑭᓂ. ᑕᐸᔑᐢ 
ᑭᑭᓇᐊᐧᒋ ᐃᐧᐣᑕᒪᑲᓂᐊᐧᐣ ᐅᐁᐧ ᐅᐣᒋ. 
 
ᒧᓇᐦᐊᓯᓂᐁᐧᐃᐧᐣ ᒥᓇ ᐊᓂᑭᐃᐧ ᒪᒋᑕᐃᐧᓇᐣ 
ᐅᐣᑌᕑᐃᔪ ᐅᑭᒪᐃᐧᐣ ᑲᑭ ᐊᐣᑕᑐᐸᐣ ᐱᐊᐧᐱᑯᑫᐃᐧ ᐅᓇᑯᓂᑫᐃᐧᐣ ᑕᐅᐣᒋ ᐃᐧᒋᐦᐃᐁᐧᓭ ᑫᒪᐢᑲᐊᐧᑭᐣ 
ᒧᓇᐦᐊᓯᓂᐁᐧᐃᐧ ᐊᓂᑭᐃᐧᓇᐣ ᑲᑭᓇ ᑭᐁᐧᑎᓄᐠ, ᑕᐃᐧᓇᐣ ᒥᓇ ᐊᓂᔑᓇᐯ ᑕᔑᑫᐃᐧᓇᐣ ᐃᒪ ᑲᐃᔓᓇᒋᑫᐊᐧᐨ 
ᑫᐅᐣᒋ ᐃᐧᒋᐦᐃᑎᓯᐊᐧᐨ. ᒥᓇ ᑲᔦ, ᐅᓇᑯᓂᑫᐃᐧᑲᒥᐠ ᑲᔭᐊᐧᐨ ᐊᐊᐧᔑᒣ ᐅᑲᐃᐧᑕᓄᑭᒪᐊᐧᐣ ᐊᓂᔑᓂᓂᐊᐧᐣ 
ᒋᓇᓇᐣᑕᐃᐧᑭᑫᐣᑕᒧᐊᐧᐨ, ᒋᐯᑌᑕᑲᐧᒧᑐᐊᐧᐨ ᑲᐃᔑ ᑲᓇᐊᐧᐸᒋᑲᑌᑭᐣ ᐱᐊᐧᐱᑯᑫᐃᐧ ᐊᓂᑭᐃᐧᓇᐣ ᒥᓇ ᒋᑭ ᐅᐣᒋ 
ᑕᐸᓯᓭᑭᐸᐣ ᐊᐦᑭᑲᐠ ᑲᐊᐧᓇᒋᑲᑌᑭᐣ ᒣᑲᐧᐨ ᓂᐢᑕᑦ ᑲᐊᓂ ᒪᑕᓄᑭᓇᓂᐊᐧᐠ ᐱᐊᐧᐱᑯᑫᐃᐧᐣ.  
 
ᒣᑲᐧᐨ ᓂᐢᑕᑦ ᑲᑭ ᐊᓂᒪᒋᒋᑲᑌᑭᐸᐣ ᐅᐁᐧ ᑲᑫᐧᒋᒥᐁᐧᐃᐧᐣ, ᐊᒥᐦᐃ ᑲᑭ ᐃᔑ ᒥᑭᑲᑌᑭᐸᐣ ᐊᐦᑎᐟ ᑫᑯᓇᐣ ᐁᑭ 
ᐃᐧᒋ̇ᓀᐣᑕᑲᐧᑭᐣ. ᑐᑲᐣ, ᒋᑭ ᐊᔭᑭᐸᐣ ᔓᓂᔭᐊᐧᓯᓂᐣ ᑲᓇᓇᐣᑕᐊᐧᐸᒪᐨ ᑭᑭᓄᐦᐊᒪᑫᐃᐧᐣ ᐃᑫᐧᓂᐊᐧᐠ ᒋᑭ 
ᐅᑕᐱᓇᒧᐊᐧᐸᐣ ᑲᑭᒥᓇᑲᓄᐊᐧᐨ ᒥᓇ ᑲᐅᐢᑭᑐᐊᐧᐨ ᓇᓇᐣᑕᐊᐧᓯᓂᐁᐧᐃᐧ ᒪᓯᓇᐦᐃᑲᓀᐢ ᒪᐊᐧᐨ ᑭᑭᒋᓀᐣᑕᑲᐧᐣ 
ᐅᐁᐧ ᑭᑭᓄᐦᐊᒪᑫᐃᐧᐣ ᐅᒪ ᐱᐊᐧᐱᑯᑫᐃᐧ ᐅᓇᑯᓂᑫᐃᐧᓂᐠ. ᐊᒥ ᑕᐢ ᑲᔦ ᑲᐃᓯᓭᐠ, ᑲᑭ ᐃᔓᓀᐣᑕᑲᐧᑭᐸᐣ ᐱᑯ 
ᐊᐃᐧᔭ ᒋᑭ ᐅᑕᐱᓇᑭᐸᐣ ᑭᑭᓄᐦᐊᒪᑫᐃᐧᐣ ᒋᑭ ᐅᐣᒋ ᑭᑫᐣᑕᑭᐸᐣ ᐃᒪ ᐱᐊᐧᐱᑯᑫᐃᐧ ᐃᔑᒋᑫᐃᐧᓇᐣ ᐅᐣᒋ - 
ᒥᓇ ᑲᔦ ᒋᑭ ᐊᐣᒋᓂᑲᑌᑭᐸᐣ ᐅᐁᐧ ᑭᑭᓄᐦᐊᒪᑫᐃᐧᐣ ᒋᐃᔑᓂᑲᑌᐠ ᐱᐊᐧᐱᑯᑫᐃᐧ ᐅᓇᑯᓂᑫᐃᐧᐣ 
ᑫᐃᔑᓇᓂᓯᑕᐁᐧᐣᒋᑲᑌᐠ ᒋᐅᐣᒋ ᐃᐧᐣᒋᑫᒪᑲᐠ ᐅᐁᐧ ᐅᐣᒋ.  
 
ᒪᒪᐣᑕᐃᐧᐱᑯᐊᐧᐱᑯᐠ ᒥᐦᐃᐁᐧ ᒪᐊᐧᐨ ᑲᑭ ᑭᒋᐊᐸᑕᐠ ᑲᑭ ᐅᐣᒋ ᐃᐧᐣᑕᒪᑲᓂᐊᐧᐠ ᐱᐊᐧᐱᑯᑫᐃᐧ ᐅᓇᑯᓂᑫᐃᐧᐣ 
ᑫᐃᔑᓇᓂᓯᑕᐁᐧᒋᑲᑌᐠ ᑭᑭᐦᐊᒪᑫᐃᐧᐣ, ᐅᓇᒋᑫᐃᐧᓇᐣ ᒥᓇ ᒪᓯᓇᐦᐃᑲᓀᓴᐣ ᑲᐸᑭᑎᓂᑲᑌᑭᐣ, ᒥᓇ ᑲᔦ ᐊᐦᑭᐃᐧ 
ᒪᓯᓇᐦᐃᑲᓂᐠ ᑲᐅᐣᒋ ᑎᐸᐦᐊᑭᓇᓂᐊᐧᐠ. ᐁᑲᐧ ᑕᐢ ᑭᓂᓯᑕᐃᐧᓂᑲᑌᐸᐣ ᐅᐁᐧ ᐊᐣᑕᒋᑫᐃᐧᐣ ᓂᐢᑕᑦ ᐃᐧᓂᑯ 
ᒋᐊᓂᒪᐠ ᒋᑭᓂᓯᑎᒋᑲᑌᐠ, ᑭᐊᐧᐸᑕᐦᐃᐊᐧᓂᐊᐧᐣ ᐊᓂᐣ ᓂᐢᑕᑦ ᑫᐊᓂᑐᒋᑲᑌᐠ ᐊᐦᑭᐃᐧ ᒪᓯᓇᐦᐃᑲᓂᐠ ᑲᐅᐣᒋ 
ᑎᐸᐦᐊᑭᓇᓂᐊᐧᐠ ᐃᒪ ᐱᐊᐧᐱᑯᐠ. ᐃᒪ ᑕᐢ ᑲᑭᐅᐣᑎᓇᓇᐣ ᐊᐊᐧᔑᒣ ᐃᐧᐣᑕᒪᑫᐃᐧᓇᐣ ᐅᑭᒪᐃᐧᐣ ᑭᐁᐧᑎᓄᐣᐠ 
ᐊᓄᑭᐃᐧᓇᐣ ᒥᓇ ᒧᓇᐦᐊᓯᓂᐁᐧᐃᐧᐣ ᒥᓇ ᒥᑎᑯᑫᐃᐧᐣ ᒪᓯᓇᐦᐃᑫᐃᐧᑲᒥᑯᐣ ᑲᐃᔑ ᑕᑲᐧᑭᐣ ᐁᑲ ᐃᐧᓂᑯ ᐊᐧᐃᔭ 
ᑲᐊᔭᐊᐧᐨ ᒪᒪᐣᑕᐃᐧᐱᐊᐧᐱᐠ. 
 
ᐃᐁᐧ ᐅᐣᒋ ᓇᓇᑲᒋᒋᑫᐃᐧ ᐊᓂᑭᐃᐧᐣ, ᒥᔑᐣ ᐊᐃᐧᔭᐠ ᐅᑭᐃᓀᐣᑕᓇᐊᐧ ᑲᒪᐣᑫᑕᑲᐧᑭᐣ ᐱᐊᐧᐱᑯᑫᐃᐧ ᐊᓂᑭᐃᐧᓇᐣ 
ᒋᑭ ᓇᓇᑲᒋᒋᑫᐊᐧᑌᑭᐣ, ᐃᑫᐧᓂᐊᐧᐣ ᑲᔦ ᒣᑎᓂᑫᐃᐧᓇᐣ ᐊᓂᔑᓇᐯ ᑕᔑᑫᐃᐧᓇᐣ ᑲᐃᔕᓂᐊᐧᐠ ᐅᐁᐧ ᐅᐣᒋ 
ᐱᐊᐧᐱᑯᑫᐃᐧ ᐊᓂᑭᐃᐧᓇᐣ. ᐊᐦᐃ ᑲᔦ ᐃᐁᐧ ᒣᐢᑲᐧᐨ ᑲᐸᑭᑎᓂᑲᑌᐠ ᑎᐸᐦᐃᑫᐃᐧᐣ ᐸᐣᑭ ᐁᐦᑕ ᐱᓇᒪ 
ᒋᐸᑭᑎᓂᑲᑌᑭᐣ ᑭᐃᑭᑎᓇᓂᐊᐧᓄᐸᐣ, ᐃᑫᐧᓂᐊᐧᐣ ᑲᐅᓇᑭᑕᒪᐊᐧᑲᓄᐊᐧᐨ ᐊᓇᐱ ᑫᐊᓂᑭᐊᐧᐨ ᒥᓇ ᑲᔦ ᐯᔑᑲᐧ 
ᑲᐸᑭᑎᓂᑲᑌᐠ ᑎᐸᐦᐃᑫᐃᐧᐣ. 
 
ᑲᑭᓇ ᒧᓇᐦᐊᓯᓂᐁᐧᐃᐧ ᐅᓇᒋᑫᐃᐧᓇᐣ ᒥᓇ ᐊᓂᑭᐃᐧ ᒪᓯᓇᐦᐃᑲᓀᓴᐣ ᑲᐅᐣᒋ ᐱᒧᒋᑲᑌᑭᐣ ᐊᒥ ᑲᐃᔑ ᒥᑭᑲᑌᐠ  
ᑭᔭᐸᐨ ᒋᑭ ᑲᑫᐧᓂᓯᑎᑕᑲᐧᒧᒋᑲᑌᑭᐸᓂᐣ, ᒥᓇ ᑲᔦ ᒪᔭᑦ ᒋᑎᐸᒋᒧᓇᓂᐊᐧᐠ ᑲᐃᐧ ᐃᓇᓄᑭᓇᓂᐊᐧᐠ ᒋᑭ ᐅᐣᒋ 
ᐯᑌᓂᓯᑎᒋᑲᑌᑭᐸᓂᐣ. ᐊᐦᐃᐣ ᑲᔦ ᑲᐃᒋᑲᑌᑭᐣ ᐅᓇᒋᑫᐃᐧᓇᐣ ᒥᓇ ᐊᓂᑭᐃᐧ ᒪᓯᓇᐦᐃᑲᓀᓴᐣ ᒋᒪᓯᓇᐦᐃᑲᑌᑭᐣ 
ᐊᓇᐱ ᒪᔭᑦ ᑲᐃᐧ ᒪᑕᓂᑲᑌᐠ ᒥᓇ ᑫᐃᔑ ᑭᐱᒋᓇᓂᐊᐧᐠ, ᒋᐃᐧᐣᒋᑫᒪᑲᐠ ᑲᐃᔑ ᐸᑯᓭᐣᑕᑲᐧᐠ ᑭᒋᐊᐣᑕᒋᑫᐃᐧᓇᐣ 
ᒥᓇ ᑲᐊᑲᓭᐣᑕᑲᐧᑭᐣ ᐅᓇᒋᑫᐃᐧᓇᐣ ᒥᓇ ᐱᑯ ᑲᔦ ᐊᓂᑭᐃᐧ ᒪᓯᓇᐦᐃᑲᓀᓴᐣ,  ᑕᑯ ᑲᔦ ᑲᓇᐣᑕᐁᐧᐣᑕᑲᐧᐠ 
ᐅᓇᒋᑫᐃᐧᓇᐣ ᑫᐱᒥᓂᔕᐦᐃᑲᑌᑭᐣ, ᐊᓂᑭᐃᐧ ᐅᓇᒋᑫᐃᐧᓇᐣ ᑫᐱᒥᓂᔕᐦᐃᑲᑌᑭᐣ ᒥᓇ ᑲᔦ ᑫᐃᔑ 
ᑲᓇᐊᐧᐸᒋᑲᑌᐠ ᐊᐦᑭᑲᐠ ᑲᑭᒋᓀᐣᑕᑲᐧᑭᐣ ᒥᓇ ᐊᓂᔑᓂᓂ ᑲᐃᔓᑕᐦᑭᒥᐨ. 
 



ᑭᓂᓯᑕᐃᐧᓂᑲᑌ ᑲᔦ ᐊᐦᑭᑲᐠ ᑲᓇᐣᑕᐁᐧᐣᑕᑲᐧᐠ ᒋᑭ ᓇᓇᑲᒋᒋᑲᑌᑭᐸᐣ. ᑐᑲᐣ, ᐅᑭᒪᐃᐧᐣ ᓇᐣᑕ ᑲᔦ ᑲᑎᐱᓇᐁᐧ 
ᐊᓂᑭᑕᒪᓱᐊᐧᐨ (ᑐᑲᐣ ᑭᒋ ᑭᑭᓄᐦᐊᒪᑫᐃᐧᑲᒥᑯᐣ) ᐃᐧᓇᐊᐧ ᒋᐸᑭᑎᓇᒧᐊᐧᐨ ᑭᑭᓄᐦᐊᒪᑫᐃᐧᓇᐣ? ᐃᐁᐧ ᑕᔑᐣ 
ᒪᒪᐣᑕᐃᐧᐱᐊᐧᐱᑯᐣᐠ ᑲᐅᐣᒋ ᑎᐸᐦᐊᑭᓇᓂᐊᐧᐠ, ᑭᓂᓯᑕᐃᐧᓂᑲᐣ ᑭᔭᐸᐨ ᒋᑭ ᐊᓂᒧᒋᑲᑌᑭᐸᐣ ᐃᑫᐧᓂᐊᐧᐣ ᐃᓂᑯᐠ 
ᑲᐸᑭᑎᓂᑲᑌᑭᐣ ᑲᓇᐣᑐᑕᒪᓂᐊᐧᐠ ᑲᐃᐧ ᐃᔑ ᑎᐸᐦᐊᑭᓇᓂᐊᐧᐠ. 
 
ᐊᒥ ᑲᑭ ᐃᓀᐣᑕᑲᐧᐠ ᒧᓇᐦᐊᓯᓂᐁᐧᐃᐧ ᐅᓇᒋᑫᐃᐧᓇᐣ ᒥᓇ ᐊᓂᑭᐃᐧ ᒪᓯᓇᐦᐃᑲᓀᓴᐣ ᑲᐅᐣᒋ ᐊᓂᑲᑌᑭᐣ 
ᓇᐣᑕᐁᐧᐣᑕᑲᐧᐣ ᐊᐊᐧᔑᒣ ᒋᐯᑌᓂᓯᑎᑕᑲᐧᑭᐣ. ᐊᐦᑎᐟ ᐃᓀᐣᑕᒧᐃᐧᓇᐣ ᑭᐃᑭᑐᒪᑲᓄᐣ ᐅᓇᒋᑫᐃᐧᓇᐣ ᒥᓇ 
ᐊᓂᑭᐃᐧ ᒪᓯᓇᐦᐃᑲᓀᓴᐣ ᐯᔑᑯᐊᐦᑭ ᓇᐣᑕ ᓂᔓᐊᐦᑭ ᒋᐸᑭᑎᓂᑲᑌᑭᐣ, ᐊᐦᑎᐟ ᑲᔦ ᑭᐃᑭᑐᐊᐧᐠ ᐯᔑᑯᐊᐦᑭ 
ᐸᑭᑎᓂᑲᑌᐠ ᑲᐃᐧᐣ ᑕᑌᐱᓭᓯᐣ ᐊᓂᔑᓇᐯ ᑕᔑᑫᐃᐧᓇᐣ ᑲᓇᓇᐣᑕᐁᐧᐣᑕᒪᐃᐧᐣᑕ ᐅᑎᓀᐣᑕᒧᐃᐧᓂᐊᐧ. ᐃᑫᐧᓂᐊᐧᐣ 
ᑲᒪᑫᐣᑕᑲᐧᑭᐣ ᐊᓂᑭᐃᐧᓇᐣ ᑲᐅᓀᐣᑕᐠ ᐃᐧᐣ ᒋᐱᒧᑐᐨ ᐃᐁᐧ ᐊᓂᑭᐃᐧᐣ ᑫᑐᒋᑲᑌᐠ ᐊᒥ ᑕᐢ ᑫᐃᓯᓭᐠ ᒋᐅᐣᒋ 
ᑲᒋᒋᓭᑭᐣ ᐊᓂᔑᓇᐯᐠ ᐅᒪᓂᑐᐃᐧ ᒥᓂᑯᐧᓇᐣ ᒥᓇ ᐅᑭᒪᐊᐧᐣ ᐅᑕᔓᑕᒪᑯᐃᐧᐣ ᐃᒪ ᑕᔑᑫᐃᐧᓇᐣ ᑌᑎᐸᐦᐃ 
ᑲᔭᑭᐣ. ᒧᓇᐦᐊᓯᓂᐁᐧᐃᐧ ᐅᓇᒋᑫᐃᐧᓇᐣ ᒥᓇ ᐊᓂᑭᐃᐧ ᒪᓯᓇᐦᐃᑲᓀᓴᐣ ᐅᑭᒪᐃᐧᓂᐠ ᑲᐅᐣᒋᓭᑭᐣ ᓇᐣᑕᐁᐧᐣᑕᑲᐧᐣ 
ᒋᐊᓂᒧᑌᐠ ᒥᓇ ᒋᓂᓯᓂᑲᑌᐠ ᑫᐃᓯᓭᐦᐃᑯᐨ ᐊᓂᔑᓇᐯ ᑕᔑᑫᐃᐧᓇᐣ. 
 
ᐊᓂᔑᓇᐯ ᐃᐧᑕᓄᑭᒥᑎᐃᐧᐣ 
ᑲᑭ ᐊᐣᒋᓭᑭᐸᐣ ᐱᐊᐧᐱᑯᑫᐃᐧ ᐅᓇᑯᓂᑫᐃᐧᐣ ᐅᑲ ᐃᐧᒋᐦᐃᑯᓇᐊᐧ ᐊᓂᔑᓇᐯᐠ ᒥᓇ ᐅᒪᔭᑫᐧᓯᒧᐠ ᑕᔑᑫᐃᐧᓇᐣ 
ᑲᐧᔭᐠ ᒋᐃᔑ ᑲᓇᐊᐧᐸᒥᐣᑕᐧ ᒋᑭ ᓂᓯᑎᒋᑲᑌᑭᐣ ᐊᓂᔑᓇᐯᐠ ᐅᒪᓂᑐᐃᐧ ᒥᓂᑯᐧᓇᐣ ᒥᓇ ᐅᑭᒪᐊᐧᐣ 
ᐅᑕᔓᑕᒪᑫᐃᐧᐣ. ᐊᒥᑕᐢ ᐅᐁᐧ ᑲᑭ ᐅᐣᒋ ᑭᒋ ᒪᓯᓇᐦᐃᑲᑌᐠ ᑭᒋ ᐅᓇᑯᓂᑫᐃᐧᓂᐠ, ᒥᓇ ᑲᔦ ᐊᓂᔑᓇᐯ 
ᐃᐧᑕᓄᑭᒥᑎᐃᐧᓇᐣ ᑲᐃᔑ ᓇᐣᑕᐁᐧᐣᑕᑲᐧᑭᐣ ᒋᓇᑲᐧᑭᐣ ᑭᒋ ᐅᓇᑯᓂᑫᐃᐧᑲᒥᑯᐠ ᒥᓇ ᑲᔦ ᑲᐃᔑ 
ᐱᒥᓂᔕᐦᐃᑲᑌᑭᐣ ᐅᓇᑯᓂᑫᐃᐧᓇᐣ. 
 
ᒣᑲᐧᐨ ᑲᐱᒥ ᐊᓂᑲᑌᐠ ᐊᓂᔑᓇᐯᐃᐧ ᐃᐧᑕᓄᑭᒥᑎᐃᐧᐣ, ᒥᔑᐣ ᐅᑭᓇᐱ ᐊᓂᒧᑕᓇᐊᐧ ᑲᐱᒋ ᑭᒋᓀᐣᑕᑲᐧᐠ ᐊᐦᑭ 
ᒥᓇ ᓂᐱ ᐊᓂᔑᓇᐯ ᑲᐅᐣᒋ ᐱᒪᒋᐦᐅᐨ ᒥᓇ ᑲᔦ ᑲᓇᐣᑕᐁᐧᐣᑕᑲᐧᐠ ᒋᒪᓇᒋᒋᑲᑌᑭᐣ ᐊᓂᔑᓇᐯ ᑲᐃᔑ 
ᐱᒪᑎᓯᐨ. ᐁᑲᐧ ᑕᐢ ᑲᔦ ᐅᑭ ᐊᓂᒧᑕᓇᐊᐧ ᑲᓂᑲᓂ ᐱᒧᑐᐊᐧᐨ ᐅᑕᑭᐦᒥᐊᐧ ᐊᓂᔑᓇᐯᐠ ᒥᓇ ᑲᒪᔭᑫᐧᓯᒧᐊᐧᐨ 
ᑕᔑᑫᐃᐧᓇᐣ ᒥᑕᐢ ᐃᒪ ᑲᑭ ᐊᓄᐣᒋ ᐅᓀᐣᑕᑲᐧᐠ ᑲᐃᐧ ᐊᓂᑐᒋᑲᑌᐠ. ᐃᐧᐸᐨ ᑲᑲᑫᐧ ᒪᒋᒋᑲᑌᐠ ᐃᐧᑕᓄᑭᒥᑎᐃᐧᐣ 
ᐃᑫᐧᓂᐊᐧᐠ ᐊᓂᑭᐃᐧᑭᒪᐠ ᒥᓇ ᐊᓂᔑᓇᐯ ᑕᔑᑫᐃᐧᓇᐣ ᐁᑲᐧ ᑲᔦ ᐁᓇᐣᑕᐁᐧᐣᑕᑲᐧᐠ ᑲᐧᔭᐠ ᒋᐃᔑᓇᑲᐧᐠ 
ᓇᓇᑲᓯᒧᐁᐧᐃᐧᐣ ᒋᐊᓂᒧᑌᑭᐣ ᑲᐃᓯᓭᐦᐃᐁᐧᒪᑲᑭᐣ ᐊᓂᑭᐃᐧᓇᐣ ᐃᒪ ᐊᐦᑭᑲᐠ ᐊᒥᐦᐅᐁᐧ ᑯᑕᐠ ᑲᑭ ᒥᑯᐣᒋᑲᑌᐠ. 
 
ᐊᑎᐟ ᐊᐃᐧᔭᐠ ᐊᒥ ᐁᐃᔑᑌᐯᐧᑕᒧᐊᐧᐨ ᐊᓂᔑᓇᐯ ᐃᐢᑯᓂᑲᓇᐣ ᐊᐊᐧᔑᒣ ᒋᑭ ᑲᑫᐧ ᐃᐧᑕᓄᑭᒪᐊᐧᐸᐣ 
ᑲᐱᒪᓄᑲᑕᒧᓂᐨ ᒋᑭᑫᐣᑕᑯᑐᐊᐧᐨ ᐊᐣᑎ ᑲᐃᔓᐊᐧᓂᐦᐃᑫᐃᐧᓂᐊᐧᐨ, ᐁᑲᐧ ᑕᐢ ᑲᔦ ᐃᐧᐸᐨ ᓇᐊᐧᐨ ᒋᑭ 
ᑭᑫᐣᑕᒧᓂᐣᑕᐧᐸᐣ ᐊᐦᐱ ᐊᓂᒪᒋᓭᐠ ᓇᓇᑯᓯᒧᐁᐧᐃᐧᐣ. ᐊᒥ ᑲᔦ ᑲᑭ ᐃᑭᑐᐊᐧᐨ ᐅᑭᒪᐃᐧᐣ ᐯᔓᐣᐨ ᒋᑭ 
ᐃᐧᑕᓄᑭᒪᐸᐣ ᐊᓂᔑᓇᐯ ᑕᔑᑫᐃᐧᓇᐣ ᒋᑭ ᐅᐣᒋ ᑭᑫᐣᑕᑲᐧᑭᐸᐣ ᐊᓂᐣ ᑫᑭᐃᔑ ᐃᐧᑕᓄᑭᒥᑎᓇᓂᐊᐧᑭᐸᐣ, ᒥᓇ 
ᑲᔦ ᒋᐃᐧᒋᑲᐸᐃᐧᑕᐊᐧᐊᐧᐨ ᐊᓂᔑᓂᓂᐊᐧᐣ ᐅᒪ ᑫᐃᐧᓇᐊᐧ ᐊᐊᐧᔑᒣ ᒋᑭ ᐃᐧᒋᑕᐧᐊᐧᐸᐣ ᐅᐁᐧ ᐊᓂᑭᐃᐧᐣ.  
 
ᐃᐁᐧ ᑕᐢ ᑲᓇᓇᐣᑕᐃᐧ ᑭᑫᐣᑕᑲᐧᐠ ᐊᓂᔑᓇᐯ ᑲᐃᔓᑕᑭᒥᐨ ᑲᔦ ᓂᐣᑲᐧᐦᐊᑲᓇᐣ ᑲᐃᔑᔭᑭᐣ, ᒥᓇ ᐊᐦᑎᐟ 
ᑭᐃᑭᑐᐊᐧᐠ ᑭᔭᐸᐨ ᒋᐯᑌᑕᑲᐧᒧᒋᑲᑌᑭᐣ ᐃᐧᐣᑕᒪᑫᐃᐧᓇᐣ ᒥᓇ ᑲᔦ ᐅᑭᒪᐃᐧᐣ ᐊᐊᐧᔑᒣ ᒋᑭ ᐱᒥᐃᐧᑐᐸᐣ, 
ᑯᑕᑭᔭᐠ ᑭᐃᑭᑐᐊᐧᐠ ᓇᐊᐧᐨ ᒋᑭ ᐯᑌᓂᓯᑎᑕᑲᐧᑭᐸᐣ ᒥᓇ ᒋᐁᐧᓯᓇᑲᐧᐠ ᐊᓂᑭᐃᐧᐣ ᑲᐃᐧ ᐃᓇᓄᑭᓇᓂᐊᐧᐠ, 
ᐊᐊᐧᔑᒣ ᒋᑭ ᐊᔭᑲᐧᐸᐣ ᐃᐧᐣᑕᒪᑫᐃᐧᓇᐣ ᒥᓇ ᑲᔦ ᐃᒪ ᑕᔑᑫᐃᐧᓂᐠ ᒋᑭ ᐅᐣᒋ ᐊᓂᑲᑌᑲᐧᐸᐣ.  
 
ᐊᒥ ᓂᐢᑕᑦ ᑲᑭ ᐃᔓᓀᐣᒋᑲᑌᑭᐸᐣ ᐃᐧᒋᑲᐸᐃᐧᑕᑎᐃᐧᐣ ᒥᓇ ᐃᐧᑕᓄᑭᒥᑎᐃᐧᐣ ᐃᑫᐧᓂᐊᐧᐠ ᐊᓂᑭᐃᐧᑭᒪᐠ ᒥᓇ 
ᐊᓂᔑᓇᐯ ᑕᔑᑫᐃᐧᓇᐣ, ᑕᑯ ᑲᔦ ᐸᐣᑭ ᐸᐦᑲᐣ ᑲᐃᓀᓂᒥᑎᓇᓂᐊᐧᐠ, ᐊᒥᐱᑯ ᑲᑭᓇ ᐁᐃᔑᓇᑲᐧᐠ ᒋᑭ 
ᒥᓄᓂᑲᑌᐠ ᑫᑯᐣ ᑲᒪᒋᓭᐠ. 
 
ᐊᐃᐧᔭᐠ ᑲᔦ ᑭᐃᑭᑐᐊᐧᐠ ᐊᐦᑎᐟ ᑫᑯᓇᐣ ᑭᔭᐸᐨ ᒋᑭ ᐊᓂᒧᑌᑲᐧᐸᐣ. ᑐᑲᐣ, ᐊᑎᐟ ᐃᑭᑐᐃᐧᓇᐣ 
ᐁᐃᐧᒋᑲᐸᐃᐧᑕᒧᐊᐧᐨ ᐃᐁᐧ ᑲᐃᐧ ᐯᑌᑕᑲᐧᒧᒋᑲᑌᐠ ᒥᓂᑯᐠ ᑫᐱᒥᓭᐠ ᐊᓂᑭᐃᐧᐣ ᑲᒥᓄᓂᑲᓂᐊᐧᐠ, ᒥᓇ ᑲᔦ 
ᐅᐃᐧᒋᑲᐸᐃᐧᑕᓇᐊᐧ ᑲᑭ ᐃᑭᑎᓇᓂᐊᐧᐠ ᐅᑭᒪᐃᐧᐣ ᐊᐊᔑᒣ ᒋᑭ ᐱᒧᑐᐸᐣ ᐃᐁᐧ ᑲᐊᐧᓂᓇᓂᐊᐧᐠ 
ᑲᑲᑫᐧᒥᓇᒋᑲᑌᐠ. ᑯᑕᑭᔭᐠ ᑕᐢ ᑭᐃᑭᑐᐊᐧᐠ ᐃᐁᐧ ᓇᐊᐧᐨ ᒋᑭ ᐯᑌᓂᓯᑎᑕᑲᐧᑭᐸᐣ ᒥᓇ ᒋᐁᐧᓯᓇᑲᐧᐠ ᐊᓂᑭᐃᐧᐣ 
ᑲᐃᐧ ᐃᓇᓄᑭᓇᓂᐊᐧᐠ ᑲᔦ ᒋᑭᐊᔭᑭᐸᐣ ᐯᑌᓂᓯᑎᑕᒧᐃᐧᐣ ᒥᓇ ᐁᑲ ᐃᐧᓂᑯ ᒋᑭᑭᓇᐊᐧᒋᒋᑲᑌᐠ ᒥᓂᑯᐠ 



ᑫᐱᒪᓄᑲᑌᐠ ᐃᐁᐧ ᐊᓂᑭᐃᐧᐣ ᐁᑲ ᐃᒪ ᒋᐅᐣᒋ ᒪᒋᐃᐧᒋᐃᐧᑎᓇᓂᐊᐧᐠ. ᐯᐸᑲᐣ ᐃᓀᐣᑕᒧᐃᐧᓇᐣ ᑭᐸᑭᑎᓂᑲᑌᐊᐧᐣ 
ᐊᐊᐧᓀᐣ ᑫᑭᑎᐸᐦᐊᑲᐧᐸᐣ ᑲᒪᒋᓭᑭᐣ ᐊᔭᒥᐦᐃᑎᐃᐧᓇᐣ - ᐅᑭᒪᐃᐧᐣ ᓇᐣᑕ ᑲᔦ ᐊᐁᐧ ᑲᑭᒪᒋᑐᐨ. 
 
ᔓᓂᔭᐊᐧᓯᓂᐃᐧ ᑎᐯᐣᒋᑫᐃᐧᐣ ᒥᓇ ᑎᐱᓇᐁᐧ ᑲᑎᐯᐣᑕᒪᓱᐨ ᐅᑕᐦᑭᑦ ᒪᐢᑲᐃᐧᓯᐃᐧᓇᐣ 
ᐯᔑᐠ ᑫᑯᐣ ᑲᑭ ᐊᓂᒧᑌᑭᐸᐣ ᐃᒪ ᐱᐊᐧᐱᑯᑫᐃᐧ ᐅᓇᑯᓂᑫᐃᐧᓂᐠ ᐃᐁᐧ ᓇᐊᐧᐨ ᒋᑭ ᓇᐦᐊᐃᐧᓂᑲᑌᑲᐧᐸᐣ ᒪᒋ 
ᐃᐧᒋᐃᐧᑎᐃᐧᓇᐣ ᑲᐊᓂᒪᒋᓭᑭᐣ ᐃᑫᐧᓂᐊᐧᐠ ᐅᐣᒋ ᐱᐊᐧᐱᑯᑫᐃᐧ ᐊᓂᑭᓇᑲᓇᐠ ᒥᓇ ᑲᑎᐱᓇᐁᐧᐃᐧᓯᐊᐧᐨ 
ᐅᑕᐦᑭᒥᐊᐧ ᐁᑲ ᑲᐊᔭᐊᐧᐨ ᐱᐊᐧᐱᑯᑫᐃᐧ ᒪᐢᑲᐃᐧᓯᐃᐧᐣ ᐃᒪ ᑲᐃᔑᑎᐯᐣᑕᒧᐊᐧᐨ ᐊᐦᑭᓂ. ᐱᐊᐧᐱᑯᑫᐃᐧ 
ᐅᓇᑯᓂᑫᐃᐧᐣ ᑲᑭ ᐅᐢᑭᒋᑲᑌᐠ ᐊᒥᐦᐃ ᐁᐃᔑ ᐸᑯᓭᐣᑕᑲᐧᐠ ᑲᑭᓇ ᐅᐣᑌᕑᐃᔪ ᑲᑲᐯᔑᐊᐧᐨ ᒋᑭ ᐅᐣᒋ 
ᐃᐧᒋᐦᐃᑯᐊᐧᐸᐣ, ᐁᑲᐧ ᑕᐢ ᑲᔦ ᐃᒪ ᒋᐅᐣᒋ ᐸᑲᓂᓭᑭᐸᐣ ᑎᐸᐦᐊᑭᐃᐧᐣ ᐃᑫᐧᓂᐊᐧᐣ ᐊᓯᓂᑫᐃᐧᓂᐊᐧᐠ ᒥᓇ ᒥᑐᓂ 
ᑲᐧᔭᐠ ᒋᓇᓇᑲᒋᑐᐊᐧᐨ ᑲᐃᔑ ᑲᑫᐧᑌᐧᐊᐧᐨ ᐁᐃᐧ ᐃᔑ ᑎᐸᐦᐊᑭᐊᐧᐨ ᒥᓇ ᒋᓇᓇᑲᑕᐁᐧᓂᒪᐊᐧᐨ ᐃᑫᐧᓂᐊᐧᐣ 
ᑲᑎᐯᐣᑕᒪᓱᐊᐧᐨ ᐅᑕᐦᑭᒥᐊᐧ ᒥᓇ ᑲᔦ ᐊᓂᔑᓇᐯ ᑕᔑᑫᐃᐧᓇᐣ. 
 
ᐃᑫᐧᓂᐊᐧᐣ ᑲᑭᐱᑭᐁᐧᒪᑲᑭᐣ ᐃᓀᐣᑕᒧᐃᐧᓇᐣ ᐅᑭᐃᐧᒋᑲᐸᐃᐧᑕᓇᐊᐧ ᐃᐁᐧ ᐊᐊᐧᔑᒣ ᒋᐸᑭᑎᓂᑲᑌᐠ ᐃᐧᐣᑕᒪᑫᐃᐧᐣ 
ᑫᐃᔑᑲᓇᐊᐧᐸᑕᒧᐊᐧᐨ ᔓᓂᔭᐊᐧᓯᓂᐣ ᑲᓇᓇᐣᑕᐊᐧᐸᒪᐊᐧᐨ ᒥᓇ ᑲᔦ ᐊᐦᑭᑲᐠ ᑲᓇᓇᐣᑕᐊᐧᐸᒪᐊᐧᐨ ᐊᓯᓂᐣ ᐁᑲᐧ 
ᑕᐢ ᒋᐅᐣᒋ ᓇᓇᑲᑕᐁᐧᐣᑕᒧᐊᐧᐨ ᐃᑫᐧᓂᐊᐧᐣ ᑲᑎᐱᓇᐁᐧᐃᐧᓯᓂᐨ ᐊᐦᑭ. 
 
ᑭ ᐊᐧᐸᑕᐦᐃᐁᐧᐊᐧᐠ ᐊᐃᐧᔭᐠ ᐊᐣᑎ ᐃᓀᑫ ᐊᐦᑭᑲᐠ ᐊᐊᐧᔑᒣ ᑫᑭᐃᔑ ᐊᓂᒧᒋᑲᑌᑭᐸᐣ. ᔭᐦᐃ ᑐᑲᐣ, ᐊᑎᐟ ᐅᑭ 
ᒥᓴᐁᐧᐣᑕᓇᐊᐧ ᒋᑭ ᐯᑌᑕᑲᐧᒧᒋᑲᑌᑭᐸᐣ ᐃᑫᐧᓂᐊᐧᐠ ᑲᑎᐱᓇᐁᐧᐃᐧᓯᐊᐧᐨ ᐊᐦᑭᓂ ᒥᓇ ᔓᓂᔭᐊᐧᓯᓂᐣ 
ᑲᓇᓇᐣᑕᐊᐧᐸᒪᐊᐧᐨ ᐃᐁᐧ ᒋᑭᐁᐧ ᐸᑭᓂᑲᑌᑭᐸᐣ ᑲᑭ ᑭᐱᑎᓂᑲᑌᑭᐸᐣ ᔓᓂᔭᐊᐧᓯᓂᐁᐧᐃᐧ ᒪᐢᑲᐃᐧᓯᐃᐧᐣ ᑲᑭ 
ᐃᑭᑐᐊᐧᐸᐣ ᑲᐸᑭᑎᓇᑲᓄᐨ ᐊᐧᑭᑕᑲᒥᐠ ᒋᑕᓇᓄᑭᐨ, ᒥᓇ ᑯᑕᑭᔭᐠ ᑭᐃᔑᓇᐣᑕᐁᐧᐣᑕᒧᐠ ᒥᓯᐁᐧ ᒋᑎᐸᒋᒧᓇᓂᐊᐧᐠ  
ᓇᓇᐣᑕᐃᐧᑭᑫᐣᒋᑫᐃᐧᐣ ᐃᐁᐧ ᑲᑭ ᑭᐸᑯᓂᑲᑌᑭᐸᐣ ᔓᓂᔭᐊᐧᓯᓂᐁᐧᐃᐧ ᒪᐢᑲᐃᐧᓯᐃᐧᐣ ᐃᒪ ᑲᐃᔑ 
ᑎᐱᓇᐁᐧᐦᐊᓯᓇᓂᐊᐧᐠ ᐊᐦᑭ.  
 
ᓂᑲᐣ ᐁᐃᓇᐱᓇᓂᐊᐧᐠ, ᒣᑲᐧᐨ ᑲᐱᒥᓇᓇᑲᒋᒋᑲᑌᑭᐣ ᐃᑭᑎᐃᐧᓇᐣ ᒥᓇ ᐅᓇᑯᓂᑫᐃᐧᓀᓴᐣ 
ᐁᐦᐊᓄᓇᒋᑲᑌᑭᐣ, ᐊᑎᐟ ᐸᑫᐱᐦᐃᑲᓇᐣ ᑲᑭ ᐊᐣᑕᒋᑲᑌᑭᐸᐣ ᐱᐊᐧᐱᑯᑫᐃᐧ ᐅᓇᑯᓂᑫᐃᐧᐣ 
ᑕᐊᓂᒪᑕᓄᑭᒪᑲᐣ ᓂᓯᐊᐦᑭ ᒥᓇ ᓂᔭᓄᐊᐦᑭ ᓂᑲᐣ. 

* * * * * 
 
 
Sidebar  
 

ᑲᐃᔑ ᐊᐧᐅᓇᑌᑭᐣ ᐊᐣᑕᒋᑫᐃᐧᓇᐣ 
 

ᐊᔕ ᑲᐱᒥᓭᐠ 
 
ᑲᑭ ᐊᐣᑎᓂᑲᑌᐠ ᒪᓯᓇᐦᐃᑲᐣ ᐃᐁᐧ ᐅᐣᒋ ᑲᓇᓇᐣᑎᓇᐊᐧᑲᓄᐨ ᔓᓂᔭᐊᐧᓯᐣ, ᑎᐸᐦᐊᑭᐃᐧᐣ ᒥᓇ 
ᑲᓇᓇᐣᑕᐊᐧᐸᒪᑲᓄᐨ ᐊᐦᓯᐣ ᑲᐃᐧ ᐅᐣᒋ ᒪᒋᑐᐊᐧᐨ ᔓᓂᔭᐊᐧᓯᓂᑲᐠ ᑲᐅᐣᑎᓂᑲᑌᑭᐣ ᐊᐸᒋᑕᑲᓇᐣ ᑲᐅᐣᒋ 
ᐱᒥᓂᔕᐦᐃᑲᑌᐠ ᐊᓂᔑᓇᐯ ᒥᓇ ᐅᒪᓂᑐᐃᐧ ᒥᓂᑯᐃᐧᓂᐊᐧ ᐃᒪ ᐸᑫᐱᐦᐃᑲᐣ 35 ᑭᒋ ᐅᓇᑯᓂᑫᐃᐧᐣ, 1982, 
ᑕᑯ ᑲᔦ ᑲᓇᐣᑕᐁᐧᐣᑕᑯᓯᐊᐧᐨ ᐱᓇᒪ ᒋᓇᓇᑲᓯᒧᐁᐧᐊᐧᐨ, ᒥᓇ ᑲᔦ ᓇᐊᐧᐨ ᒋᑭ ᑲᑫᐧ ᓂᓯᓇᒧᐊᐧᐸᐣ ᑲᐅᐣᒋ 
ᒪᒋᓭᐦᐃᑯᐨ ᑲᑭᓇ ᐯᒪᑎᓯᐨ ᒥᓇ ᐁᑲ ᐊᐃᐧᔭ ᒋᐅᐣᒋ ᐸᓂᐃᐣᑎᐨ ᒥᓇ ᐱᑯ ᐅᒪ ᐊᐦᑭᑲᐠ.  
 
ᑲᑭ ᑭᐱᑎᓂᑲᑌᐠ ᐅᑭᒪᐃᐧᐣ ᑲᑎᐯᐣᑕᐠ ᔓᓂᔭᐊᐧᓯᓂᐃᐧ ᒪᐢᑲᐃᐧᓯᐃᐧᐣ ᐃᒪ ᑎᐱᓇᐁᐧ ᑲᑎᐯᑕᒪᓯᐊᐧᐨ 
ᐅᑕᑭᒥᐊᐧ ᑲᑕᓇᓄᑭᐊᐧᐨ ᐃᒪ ᔕᐊᐧᓄᐠ ᐅᐣᑌᕑᐃᔪ. 
 
ᐃᒪ ᑲᐃᔑ ᒪᓯᓇᐦᐃᑲᑌᐠ ᐊᐃᐧᔭ ᑲᐊᐧᐊᐧᓂᐨ ᐱᐊᐧᐱᑯᐃᐧ ᐅᓇᑯᓂᑫᐃᐧᓂᐠ 
 
ᑲᑭ ᐅᐢᑭᒋᑲᑌᐠ ᐊᓂᐣ ᑫᑭᑐᒋᑲᑌᐠ ᑲᔕᐸᐧᑌᓯᐨ ᔓᓂᔭᐊᐧᓯᐣ ᑎᐸᐊᒪᑯᐃᐧᐣ ᐸᑫᐧᓇᒪᑫᐃᐧᐣ 
 
  



ᑫᒪᒋᓭᑭᐣ ᑭᐃᐢᑲᐧ ᐅᓇᑌᑭᐣ ᑫᐱᒥᓂᔕᐦᐃᑲᑌᑭᐣ: 
 
ᐯᔑᑯᐊᐦᑭ ᐃᓂᑯᐠ 
ᓂᑲᓂ ᐃᐧᑕᒪᑫᐃᐧᐣ ᒪᒪᐣᑕᐃᐧᐱᐊᐧᐱᑯᐠ ᑲᐅᐣᒋ ᑎᐸᐦᐊᑭᓇᓂᐊᐧᐠ ᔕᐊᐧᓄᐣᐠ ᐅᐣᑌᕑᐃᔪ  
 
ᑲᐃᔓᓇᑌᐠ ᔕᑲᐢᑭᓀᐱᐦᐃᑫᐃᐧᐣ ᑲᐃᐧ ᑭᐱᑎᓂᑲᑌᐠ ᐅᑭᒪᐃᐧᐣ ᑲᐸᑭᑎᓇᐠ ᔓᓂᔭᐊᐧᓯᓂᐃᐧ ᒪᐢᑲᐃᐧᓯᐃᐧᐣ ᐃᒪ 
ᐅᐣᒋ ᑲᑎᐯᐣᑕᒪᓱᐨ ᒋᐊᓄᑭᐨ ᐊᐧᑭᑕᑲᒥᐠ ᒪᐢᑲᐃᐧᓯᐃᐧᐣ ᐁᐧᑎ ᑭᐁᐧᑎᓄᐠ ᐅᐣᑌᕑᐃᔪ 
     
ᑲᐅᐢᑭᒋᑲᑌᐠ ᑲᐃᔑ ᒪᓯᓇᐦᐃᑲᑌᑭᐣ ᐊᐦᑭᐣ ᐁᑲ ᑲᓇᐣᑕᐁᐧᐣᑕᑲᐧᐠ ᒋᑕᔑ ᑎᐸᐦᐊᑭᓇᓂᐊᐧᐟ ᒥᓇ 
ᒋᓇᓇᐣᑕᐊᐧᓯᓂᐊᐧᓂᐊᐧᐠ 
 
ᐃᐁᐧ ᐊᐦᑭ ᑲᑕᔑ ᓇᓇᐣᑕᐊᐧᓯᓂᐊᐧᓂᐊᐧᐠ ᐁᑲ ᑕᐠᐢ ᑲᑎᐸᐦᐃᑲᑌᐠ ᓂᐢᑕᑦ ᑲᑭ ᐅᓇᒋᑲᑌᑭᐸᐣ ᐱᐊᐧᐱᑯᑫᐃᐧᓂᐠ 
ᐁᑲᐧ ᑕᐢ ᐁᑲ ᑲᐊᐸᑕᐠ ᒋᐱᐊᐧᐱᑯᑲᓂᐊᐧᐠ 
 
ᑲᐅᐢᑭᒋᑲᑌᑭᐣ ᐊᐣᑕᒋᑫᐃᐧᓇᐣ ᒋᐸᑭᑎᓂᑲᑌᐠ ᐅᑭᒪᐃᐧᐣ ᑲᑎᐯᐣᑕᐠ ᐊᐧᑭᑕᑲᒥᐠ ᐊᐃᐧᔭ ᒋᑕᓇᓄᑭᐨ 
ᒪᐢᑲᐃᐧᓯᐃᐧᐣ ᐊᐦᑭ ᑲᑎᐸᐦᐃᑲᑌᐠ ᐸᑲᐣ ᒋᐃᓇᐸᑕᐠ ᑐᑲᐣ ᑲᐅᔑᒋᑲᑌᐠ ᐯᐸᑲᐣ ᑲᐅᐣᑎᓂᑲᑌᐠ ᐃᐢᑯᑌ 
ᐊᓂᑭᐃᐧᓇᐣ ᒥᓇ ᑲᒪᓇᒋᒋᑲᑌᑭᐣ ᐊᓂᔑᓇᐯ ᐅᑕᐦᑭᑦ 
 

 

ᓂᔑᐊᐦᑭ ᐃᓂᑯᐠ ᓂᓯᐊᐦᑭ 
ᓇᓇᐣᑕᐊᐧᓯᓂᐁᐧᐃᐧ ᐅᓇᒋᑫᐃᐧᓇᐣ ᒥᓇ ᐊᓂᑭᐃᐧ ᒪᓯᓇᐦᐃᑲᓀᓴᐣ ᑲᐅᓇᑐᐊᐧᐨ ᑲᐊᓂ ᒪᒋᒋᑲᑌᑭᐣ 
ᓇᓇᐣᑕᐊᐧᓯᓂᐁᐧᐃᐧᐣ ᐃᒪ ᒋᐅᐣᒋ ᐃᓯᓭᑭᐣ ᐱᐊᐧᐱᑯᑫᐃᐧ ᐊᓂᑭᐃᐧᓇᐣ ᒋᐅᐣᒋ ᒪᒥᑎᓀᐣᑕᑲᐧᐠ ᐊᓂᔑᓇᐯ ᑲᑭ 
ᐃᔑ ᓇᓇᑲᓱᒪᑲᓄᐨ, ᑎᐱᓇᐁᐧ ᑲᑎᐯᐣᑕᒪᓱᐊᐧᐨ ᐊᐦᑭ ᐅᑎᓀᐣᑕᒧᐃᐧᓂᐊᐧ ᒥᓇ ᑲᑭᐁᐧ ᒥᓄᓂᑲᑌᐠ ᑲᑭ ᐃᔑ 
ᐊᐧᓇᒋᑲᑌᐠ ᐊᐦᑭ;  
     
ᑭᑭᓄᐦᐊᒪᑫᐃᐧᐣ ᒋᐸᑭᑎᓂᑲᑌᐠ ᑲᐊᔭᐊᐧᐨ ᑲᓇᓇᐣᑕᐊᐧᓯᓂᐁᐧᐊᐧᐨ ᑲᐅᒪᓯᓇᐦᐃᑲᓀᓯᐊᐧᐨ, ᒋᐃᐧᐣᑕᒪᐊᐧᑲᓄᐊᐧᐨ 
ᑲᐃᔑ ᓇᐣᑕᐁᐧᐣᑕᑯᓯᐊᐧᐨ ᒥᓇ ᑫᐃᔑ ᐱᒥᓂᔕᐦᐊᒧᐊᐧᐨ ᐅᐢᑭ ᐱᐊᐧᐱᑯᑫᐃᐧ ᐅᓇᑯᓂᑫᐃᐧᐣ; ᐊᒥᐦᐃᐁᐧ ᑲᔦ 
ᑫᑕᑲᐧᑌᐠ ᑲᐃᔑᓇᐣᑕᐁᐧᐣᑕᑲᐧᐠ ᑫᑐᒋᑲᑌᐠ ᐊᓂᔑᓇᐯ ᐃᐧᑕᓄᑭᒥᑎᐃᐧᐣ ᒥᓇ ᑲᑭᐃᔓᓇᒋᑲᓂᐊᐧᐠ, ᑲᑭᐁᐧ 
ᐅᑕᐱᓂᑲᑌᐠ ᑲᑭᐅᓇᐸᐣᒋᑲᑌᐠ ᑲᐃᐧ ᐃᔑ ᓇᓇᐣᑕᐊᐧᓯᓂᐁᐧᓇᓂᐊᐧᐠ, ᒥᓇ ᑲᔦ ᐅᓇᑯᓂᑫᐃᐧᓀᓴᐣ 
ᑫᐱᒥᓂᔕᐦᐃᑲᑌᑭᐣ ᑎᐸᐦᐊᑭᐃᐧᐣ ᐅᐣᒋ ᒥᓇ ᔓᓂᔭᐊᐧᓯᐣ ᑲᓇᓇᐣᑕᐊᐧᐸᒪᑲᓄᐨ ᐃᒪ ᑲᐃᔑ ᑎᐯᐣᒋᑲᑌᐠ ᐊᐦᑭ.           
 
ᓂᓯᐊᐦᑭ ᐃᓂᑯᐠ ᓂᔭᓂᐊᐦᑭ  
 
ᒪᒪᐣᑕᐃᐧᐱᐊᐧᐱᑯᐠ ᑲᐅᐣᒋ ᑎᐸᐦᐊᑭᓇᓂᐊᐧᐠ ᐊᓂᑭᐃᐧᐣ ᐃᒪ ᑲᐅᐣᒋ ᐱᒥ ᐊᓂᑲᑌᑭᐣ ᐱᐊᐧᐱᑯᑫᐃᐧ 
ᑎᐸᐦᐃᑭᐃᐧᓇᐣ ᐅᒪ ᐅᐣᑌᕑᐃᔪ.   
 
ᐊᐊᐧᔑᒣ ᑫᑯᐣ ᐃᐧᑭᑫᐣᑕᒪᐣ, ᐊᐧᐁᐧ ᑲᓄᐢ:  
 
Robert Merwin 
Director, Mining Act Modernization Secretariat 
ᒪᒋᑭᑐᐃᐧᐣ:  416-327-8266  
 705-670-5627 

ᒪᒋᔭᓯᒋᑲᐣ: 416-327-0634 

ᐱᐊᐧᐱᑯᐠ ᒪᓯᓇᐦᐊᒪᑐᐃᐧᐣ: miningact@ontario.ca 

 
 
 


